
«Final-zortzirenetan Brasilen kontra
ez jokatzea aukeratuko nuke»
TOLOSA Espainiako selekzioarekin partida gehien jokatu
dituen 11. jokalaria da; une honetan Hegoafrikan dago

MUNDUKO KOPA Txapelketako lehen partida jokatu zuen
atzokoan; Suizak 1-0 irabazi zion Espainiari 4-5

›› TELEBISTAKO PANPINA OSPETSUAK TOPIC-EN
‘Panpina bizidunak’ erakusketa ikusi ahal izango da Tolosako zentroan bihartik irailaren 23a bitarte› 3

ESKUALDEKO EGUNKARIA

NESKEN
TXIRRINDULARITZA
PROBA IGANDEAN
KIROLA Gipuzkoako Txapelketa izango da 10:00etatik aurrera
Villabona eta Zizurkil artean; kadete, junior eta elite mailak ariko dira 7

Pagola, Lazkano eta Altuna izan ziren lasterketa iragartzeko ardura izan zutenak. E. MAIZ

Txikonek 14
enbor moztuko
ditu Alaba
Kuttun
izendapenean
TOLOSA Etzi izendatuko dute Edurne 
Pasaban ofizialki Alaba Kuttun eta hori dela eta
ekitaldi berezia antolatu dute udaletxean 2

Kulturari
eskainitako
asteburua
izango dute
honakoa
HERNIALDE Bihar Koke Lasak ‘Shisha Pangma
Bide Britaniarra’ hitzaldia eskainiko du eta
larunbatean asto jatea ere egingo dute 7



Alaba Kuttun izendatuko
dute etzi Edurne Pasaban
Kirola ›› Eguerdian izango
da izendapen ekitaldia
udaletxean; Alex Txikon
mendigoizaleak 14 enbor
ebakiko ditu aizkorarekin.

ERREDAKZIOA

Hamalau zortzimilakoak igo oste-
an, hainbat sari eta izendapen es-
kaini dizkiote Edurne Pasaban
mendigoizaleari. Horietako bat
Tolosako Udalak eman dion Alaba
Kuttunaren izendapena da, eta
etzi jasoko du ofizialki. 

Udaleko batzar aretoan egingo
dute ekitaldia 12:00etan. Bertan,
erakunde publikoetako hainbat
agintariz gain, mendigoizaleen
munduko pertsona ospetsuak ere
egongo dira. Edurne Pasabanen
espediziokide batzuk ere bertan
izango dira Asier Izagirre, Nacho

Orviz, Pablo Diaz Munio eta Fe-
rran la Torre, besteak beste. 

Ekitaldi ofizialera sartzeko gon-
bidapena beharrezkoa izango dela
adierazi dute; baina, dena den,  ber-
tan sartu ezin dutenek Tolosako
Udaleko web orritik (www.tolosa-
koudala.net) ere egin ahalko dute
jarraipena, Internet bidezko zu-
zeneko emankizuna egingo baitu-
te. 

Ekitaldi ugari
Ekitaldiaren aurretik eta ondoren
egitarau oparoa prestatu dute gi-
roa alaitzeko. Hala, izendapen eki-
taldia hasi aurretik, buruhaundiek
eta erraldoiek kalejira egingo dute
Alde Zaharrean. Ondoren, 13:00ak
aldera, Tolosa&Co merkatarien
eskutik, haurren marrazki lehia-
ketaren sari banaketa egingo dute
Plaza Zaharrean. 

Hamalau gailurrak iruditzeko

ekitaldi berezia prestatu dute, eta
hori marrazki lehiaketaren ostean
izango da. Hain zuzen ere, Alex
Txikon Edurne Pasabanen espe-
diziokideak botak eta pioleta alde
batera utzi eta aizkora hartuko du,
eta 14 zortzimilakoen ordez, 14 en-
borretara igo beharko du. Aizkola-
ri lanean arituko da, beraz, Pasaba-
nen ibilbidea errepasatzen den bi-
tartean.  

Nepaleko jakiak aukeran
Bestalde, herritarrak ikuskizunaz
gozatzen ari diren bitartean, Ne-
paleko jaki ohikoez osaturiko lun-
cha dastatzeko aukera izango dute
Plaza Zaharrean bertan, Tolosa
Gourmeten eskutik (Larrea eta
Mujika). Nepaleko menuan ohi-
koak diren dilista zopa (Rapida
Dal) eta barazki gisatuak arraultz
fideoekin (thakpu barazkiak) su-
kaldatuko dituzte.

Illargi Coupage, eskertza

Illargi Coupage aste gastronomi-
koaren antolatzaileok eskerrak
eman nahi dizkiegu ekimen hau
posible egiten lagundu duten guz-
tiei. Eskerrak bereziki familiari, la-
gunei eta boluntarioei, txartel zer-
bitzua, pintxoen zonaldea, musi-
ka, dekorazioa, elektrizitatea,
iturgintza, arropen diseinua edota
Chill-Out zonaldean laguntzeaga-
tik. Baita, Insalus, Errotatxo okin-
degia, Tolosa & Co, argazkilariak,
margolariak eta Ergobikart-i, es-
kerrak. 

Aipamen berezia merezi dute
Peñascal Fundazioko zerbitzariek
eta irakasleek, lan bikaina eta pro-
fesionala egiteagatik eta bihotzera
iritsi zaigun giza kalitatea erakus-
teagatik. Halaber, eskerrak eskual-
deko komunikabideei emandako
laguntzagatik eta ekimena zabal-
tzeko eginiko lanarengatik.

Parte hartu duten hostalaritza-
ko kideei ere, nola ez, eskerrik be-
roena: upategiak, jatetxeak, gozo-
tegiak,  gozo-dendak... beraiek
gabe ez zelako Illargi Coupage po-
sible izango. 

Eta ezin ahaztu erakundeak, le-
hen lekuan Tolosako Udala egon-
go litzatekeelarik. Eta, baita, Tolo-
saldea Tour bulegoa, eginiko lan
eskergarengatik. Eusko Jaurlari-

tza ere aipatu behar dugu, eta ze-
hazki Turismo Saila, gure lana
kontuan hartzeagatik, eta bertako
saileko zuzendariaren bisitarekin
saritzeagatik.
Illargi Coupage ekimeneko
antolatzaileak. Tolosa.

Kultura
sortzaileak

Azaroan prentsa bidez jakin zen
moduan, Tolosako Udalak San
Esteban-Laskorain Goikoa
proiektua abiarazteko agindua
eman zuen. Proiektu hau Tolosak
bizi izan duen proiektu urbanisti-
korik handiena izango litzake. Or-
duan, gobernu batzordeak inge-
niaritza eta arkitektura enpresa
batzuei eman zien proiektu honen
esleipena. San Esteban auzoaren
hainbat eraikuntzen eraisketa
planteatzen da, baita trenbideen
lurperaketa ere, proiektu handi-
zale hau aurrera eramateko asmo-
arekin.

Agian, herriko zabalkunde na-
tural baten barruan, zonalde ho-
netarako plan berezi bat beha-
rrezkoa izan daiteke. Bertan alo-
kairuzko etxebizitza sozialak
eraiki beharko lirateke, beste az-
piegitura publiko batzuen artean.
Orain dauden eremu berdeak zo-
naldeko hirigintzan egokitu, lur-

zoru deprimituak birlortu eta gu-
txi erabilitako edo azpi-eraikun-
tzan dauden espazioak ere berres-
kuratu, tolosarren erabilerarako.

Hau ez da auzo honen 16. zen-
bakian dauden 3.780m2-en egoe-
ra. Hau da Tolosan momentu ho-
netan bizitza gehien duen eraiki-
na, eta herriko ezagunena bere lur
eremutik kanpo, norbaiti gogaika-
rri egiten bazaio ere. Euskal geo-
grafian esparru-ludikoen kudea-
keta eredu alternatibo bezala era-
biltzen dena. Arte garaikide,
alternatibo eta underground-
aren diziplina kultural ezberdi-
nen tenpluetako bat. Autogestioa-
ren eredua nazioko mugimendu
sozialetan. Noski, Bonbereneaz
hitz egiten ari gara.

Hau bera pentsatzen du Tolo-
sako Udalak, «oso garrantzitsu
bezala hartzen baitu kolektibo so-
zial honek egiten duen lana» (DV
2009/11/07 ikusi). Wikipediak
ere, Interneteko entziklopediarik
erabili eta famatuena, Tolosaz
hitz egiten duenean bere arlo kul-
turalean, Bonberenea erreferente
kulturaltzat hartzen du.

Orduan, zergatik auzoaren
etorkizuna Bonbereneak eta bizi-
lagunek pentsatzen dutenari biz-
kar ematen planteatzen da? Zer-
gatik inposatzen da antolakuntza
eredu  bat mugimendu kultural

honi? Zergatik aldatu behar da
erreferente bat ondo doanean? 

Bonbereneak lan sozial garran-
tzitsua betetzera bultzatu duen
ereduak, ezin du derrigorrez kan-
potik datorren esku-sartzerik
izan mugimendu honen barnean
hartzen diren erabakietan. Arra-
zoi honengatik Bonbereneak ez
du diru-laguntzarik jaso. Hau bu-
katzen bada eta Udalak —azpiegi-
turaren jabe bezala— mugimen-
duaren barne erabakietan parte
hartzen badu, nahi ez badu ere,
erreferente honekin bukatuko
du.

Bonberenea publikoa da jada-
nik, edozeinek du lan egiteko, iri-
tziak emateko eta erabakietan
parte hartzeko eskubidea.

Udalak espazio sozio-kultural
honen eta bere ingurunearen bir-
gaikuntza proposatu beharko
zuen, esku-sartzerik gabe eta
erantzukizunean auzoaren berri-
kuntzaren proiektu orekatua aur-
keztuaz.

HF arquitectos SLP, Endara in-
genieros asociados SL, eta ALD
Ingenieria, Arquitectura y Equi-
pamientos SLP, San Esteban plan
bereziaren erredakzio proiektua-
ren arduradunei proposatzen
diegu: beraien talentua erakustea
eta proiektu integratzaile bat aur-
keztea oraingo Bonberenea auzo

berrian jarraitzeko. Bizikidetzan,
etorkizuneko erronkei aurre egi-
teko eraikin dinamiko eta erabe-
rritu bat izan dadin. Gainera, Bon-
berenea osatzen duten pertsonek
eta erabiltzaileek Tolosako edo-
zein hiritar bezala proiektu hau
ordaintzen dute ere.

Litekeena da Udalak ez badu
arrazoitzen, mugimendu honen
aurka erabiliko duela ehunka
etxebizitzen eraikuntza tolosa-
rren aurrean, Bonberenearen
etorkizuna egin eta desegiteko. Bi
azpiegiturak kontrajarriak egon-
go balira bezala.

Erakutsi ezazue, bertako Udal
gobernuko batzordeko jaun eta
andreok, zuei buruz «jainkoari
erregutuz eta zementuarekin bi-
rrinduz» esaten dutenak nahas-
tuak eta oker daudela, ala ezingo
zenukete?
Bonberenea.Tolosa.

GGutunak

Nazioarteari buruzko tailerra «bikain»
GIZARTEA ]Apirilaren 12tik ekainaren 14ra bitarte Nazioarteko gaurkota-
sunari buruzko tailerra izan da Topic-en Jesus Torquemada kazetariaren
eskutik. Ikastaro hau Tolosaldeko Lanbide Heziketa Institutuan dagoen
Ikastn zerbitzuak antolatu du. 10 saio izan dira denera, eta 216 lagunek
hartu dute parte, beraz, antolatzaileak «oso gustura» daude. «Oso inte-
resgarria izan da, eta parte-hartzaileak oso gustura geratu dira». Ekialde
Hurbila, Amerika eta Europa aztertu dituzte, eta Afrika eta Asia datorren
urteko otsaila eta martxoan lantzekotan geratu dira, 6-8 saiotan. HITZA



ALOKAIRUA
]Etxebizitza. Peñiscolan etxebizi-
tza alokatzen da. Abuztuaren 16tik
aurrera, itsas ertzean. Igerilekuak,
toboganak, tenis zelaia... Telefo-
noa: 943 65 42 44/
690 06 76 45.

Iragarki laburrak

Jose Mari Sasietaren
argazki proiekzioa, gaur
ARGAZKILARITZA ]Tolosako EPAn,
Igaralde kalean, Jose Mari Sasieta-
ren argazkien proiekzioa eskainiko
dute gaur 17:30ean. Sasietaren
blogean ikus daitekeenez, argazki-
lariak gaitzat naturako elemen-
tuak, bere ingurunea eta argia bera
ere hartu izan ditu. Helduen Hez-
kuntza Iraunkorreko zentrotik,
gonbitea zabaldu dute.

Kultur Tailerreko ikasleen
lanak Aranburu jauregian
ESKULANAK ]Tolosako Kultur Taile-
rreko ikasleak gogor aritu dira la-
nean ikasturte guztian zehar. Egin-
dako lana gaurtik aurrera ikusgai
egongo da Aranburu jauregian.
Inaugurazio ekitaldia 19:30ean
egingo dute. Jaiegunetan eta aste-
lehenetan izan ezik, koadroak, ze-
ramika lanak, argazkiak... ikusteko
aukera zabalik egongo da Aranbu-
run, 17:30etik 20:30era.

Tolosa Kupeko finalerdiak
larunbatean Usabalen
FUTBOLA ]Tolosa Kup 2010eko bi-
garren fasea iragan astean amaitu
zen. Gauzak horrela, hilaren 19an,
larunbatean, finalerdietako parti-
dak jokatuko dira Usabal kirolde-
gian. 16:00etan Uzturre eta
Amets Tabernaren arteko lehia jo-
katuko da eta 17:00etan, 30 Xenti-
mo eta Celtic Powers-en artekoa.
Finala ekainaren 25ean jokatuko
da Usabalen 20:00etan. 

Araba Euskarazera joateko
autobusa atera dute
EUSKARA ]Galtzaundi Euskara Tal-
deak Agurainen ospatuko den
Araba Euskarazera joateko auto-
busa atera du. Ekainaren 20n,
igandean, 09:00etan irtengo dira
eta itzulera ordua 19:00etarako ja-
rri dute. Izena eman nahi dutenek
Galtzaundira joan beharko dute. 

Zine foruma gaur 
19:15ean eta 21:45ean
ZINEA ]Zine forumaren baitan, ja-
torrizko bertsioan, El ultimo verano
de Boyita filma ikusteko aukera
egongo da gaur Leidor aretoan,
19:15ean eta 21:45ean. 

Langileen manifestazioa
gaur 12:00etan
EKONOMIA ]Maiatzaren 27an hasi-
tako greba deialdiekin jarraituz,
Gipuzkoako Grafikagintza sekto-
reko langileek greba egunak buru-
tuko dituzte gaur eta bihar. Greba
egun hauek herrialdeko hitzarme-
naren defentsan deituta daude,
izan ere, mahai negoziatzailea blo-
keaturik dago «Adegiren jarrera
probokatzaile eta atzerakoiaren-
gatik». Horrela azaldu dute LAB,
ELA eta CCOOek: «Gaur egungo
hitzarmenaren muinarekin bukatu
nahi du neurri atzerakoiez beteriko
hitzarmen berri bat aurkeztuz».
Mobilizazio garrantzitsuena gaur-
koa izango da eta Tolosako Trian-
guloatik 12:00etan irtengo dira
manifestazioan.

Realeko jokalariak
Tolosatik pasako dira
FUTBOLA ]Realak gaur egingo du
autobusean Gipuzkoako ibilaldia,
Espainiako Lehen Mailarako igoe-
ra jarraitzaileei eskertzeko. Hasie-
ra batean herenegun ziren egite-
koak, baina Eusko Jaurlaritzak as-
telehenean hurrengo egunetarako
alerta horia eman zuen euria eta
haizeagatik, eta ibilaldia atzeratu
egin behar izan dute. 09:30ean
Zubietatik irtengo dira eta
10:00etan iritsiko dira Tolosara.
Ondoren Ordiziara joango dira. 

Gaur, Nothink taldeak
kontzertua eskainiko du 
MUSIKA ]Bonberenean Nothink
talde madrildarrak kontzertua es-
kainiko du gaur 22:30ean. Euren
disko berria aurkeztuko dute Tolo-
san, Hidden State. Taldearen hiru-
garren diska da eta ekainaren 7an
kaleratu zuten. Bonbereneatik
azaldu dutenez, «osteguna izateak
berdin du, kontzertu izugarria
izango baita». 

Venta de Baños eta Tolosa
bat eginik Usabalen
SENIDETZEA ]Venta de Baños (Pa-
lencia) eta Tolosa elkartuko dituen
ekitaldia hilaren 20an, igandean,
egingo dute Usabal kiroldegian,
13:00etan. Ekitaldiko amabitxiak
Edurne Pasaban eta Marta Do-
mingez korrikalaria izango dira.

L Laburrak

‘Los lunnis’-eko pertsonaiak Topic-zentroan egongo dira.HITZA

Topic-en ‘Panpina bizidunak’
ikusteko aukera egongo da
Kultura ›› Telebistako
hainbat panpinekin osatu
dute erakusketa; GKo
Gallery-n berriz, Pixel
Panchoren txanda iritsi da. 

ERREDAKZIOA

Tolosako Jaien aurretik kultur
ekitaldi egarriz dabilenak, aukera
falta behintzat ezin du aitzakia be-
zala erabili. Horren adibide garbia
dira erakusketak. Egun hauetan
ari duen euriak ugaldu izan balitu
bezala, ondorengo egunetan bada
zer ikusia han eta hemen.

‘Panpina bizidunak’ Topic-en
Bihartik irailaren 23ra bitarte, To-
pic zentroan erakusketa berri bat
egingo da ikusgai. Astean zehar
11:00etatik 13:00etara eta
17:00etatik 20:00etara egongo da
zabalik Topic. Asteburu eta jaietan
berriz, 12:00etatik 14:00etara eta
17:00etatik 20:00etara. 

Panpina bizidunak erakusketa,
Muñecos Animados enpresak 30
urteko ibilbidean egindako lan na-
gusien errepasoa da. Antzerki, zi-
nema, telebista eta publizitaterako
hainbat pertsonaia sortu ditu en-
presa honek bere jarduna hasi zue-

netik, eta zeregin horretan oinarri-
tutako 65 piezako bilduma eta
ikus-entzunezko 6 muntaia jarri-
ko dira ikusgai Tolosan.

Erakusketarako hautatutako
lan gehienak garai berrienekoak
dira, ikus-entzunezkoen sektore-
rako lanak nagusitu diren garaiko-
ak alegia. Gomaespuma (Telecin-
co 1994) eta Los Patata (Telema-
drid, Canal Sur, Canal Castilla la
Mancha 2008) saioetarako per-
tsonaiak, Mortadelo y Filemón
(2001) filmekoak edo Los Lunnis
(TVE) panpinak daude horien ar-
tean, baita hain ezagunak ez diren
baina plastika berritzaileagatik eta

garapen teknikoagatik era berean
interesgarri diren beste hainbat
ere. Erakusketaren osagarri, bide-
oak proiektatuko dira, emanaldie-
nak, eraikuntza prozesuenak eta
animazio teknikenak.

Pixel Pancho GKo Gallery-n
Topic-en bezala, GKo Galleryn ere
erakusketa berria jarriko dute etzi.
Pixel Panchoren erakusketa uztai-
laren 24ra arte egongo da zabalik
eta ikusi nahi dutenek, ondorengo
ordutegiari begiratu beharko dio-
te: 10:00etatik 13:00etara eta
17:00etatik 20:00etara; asteartetik
igandera. 

Bidezko merkataritza sustatuz
Gizartea ›› Tolosako Kultur
Etxean ‘Black Gold’
dokumentala ikusteko
aukera egongo da gaur
20:00etan. 

ERREDAKZIOA

Bidezko merkataritzaren inguru-
ko ekimena antolatu du Alboanek.
Lehenik dokumental bat ikusiko
dute eta ondoren, Setem Hego
Haizea-k dinamizatuta, hitzaldia
egongo da. 

Munduko txokoa izeneko eki-
mena eta bere barneko ekitaldiak
gaur bertan izango dira Tolosako

Kultur Etxean, 20:00etatik aurre-
ra. 

‘Black Gold’ dokumentala
Alboaneko kideek honela aurkez-
tu dute gaur ikusgai egongo den
dokumentala: «Gosarian edo baz-
kal ostean hartzen duzun kafearen
atzean zer dagoen jakin nahi
duzu? Etiopian kafearen laboran-
tzaz zenbat nekazari bizi irauten
diren jakin nahi duzu? Dokumen-
tal honen bidez transnazionalek
duten benetako boterea ezagutze-
ra ausartzen zara? Black Gold-ez
(Urre beltza) hitz egiten dizugu.
Marck Francis eta Nick Francis-ek
zuzendua eta ekoiztua, nekazariek

kafe grano bakoitzeko jasotzen
duten diru kopurua gero eta urria-
goa dela kontatzen digute, euren
kontura beste norbait aberasten
den bitartean».

Mozart eta Alaska ere Tolosako Topic zentroan egongo dira bihartik aurrera.HITZA



«Nortasun propioko talde bat
sortzeak meritu handia dauka»
Tolosa›› Espainiako selekzioaren ikurretako bat
da. Badaki faboritoen artean daudela, baina
gauzak «oso-oso ondo» atera behar zaizkie. 

E Elkarrizketa XABI ALONSO › Futbolaria

IGOR SUSAETA (BERRIA)

Metroak gainditu behar direnean,
pase luzea eta neurtua. Motzean
beharrekoa denean, baloia oinera.
Erritmoa bizkortu behar dela?
Kontrolatu eta eman. Eta atera go-
gor jaurti behar bada, bitan pentsa-
tu gabe jo. 

Halakoxea da Xabi Alonsoren
jokoa (Tolosa, 1981). Erdilari bi-
kain batena. Izugarri hazi da 22
urte zituela Realetik atera zenetik,
eta jada Espainiako selekzioaren
ikurretako bat da. Zazpi urte pasa
dira debuta egin zuenetik. De Pe-
dro eta Aranzabal taldekideak ere
hasieratik aritu ziren egun hartan.
Haiek baino bide oparoagoa ibili
du, ordea. Liverpooleko, Anfielde-
ko, The Kop-eko magia faltan due-
la dio. «Harro nago han pasatako
urteez». Real Madrilera ondo ohi-
tu da, ordea. «Ez diot garrantzirik
ematen gure jardunak sortzen
duen oihartzunari». Jokatzen
duen tokian, erreferentzia. Espai-

niarekin titularra izango dela diru-
di.
Espainiako selekzioarekin parti-
da gehien jokatu dutenen artean
hamaikagarren jokalaria zara.
Jada 69. Ba al zenekien? Zer sen-
titzen da hori jakinda?
Ba, ez nekien hamaikagarrena nin-
tzenik. Orain gutxi esan zidaten
goian nengoela zerrenda horretan,
eta, egia esan, ezustekoa hartu
nuen. Ez dakit, pentsatzen duzu
jokalari asko egongo direla 60 par-
tida baino gehiago jokatu dituzte-
nak... Pozgarria da, dena den. Atze-
ra begira jarri, eta konturatzen
zara urte asko daramatzazula Es-
painiako selekzioarekin jokatzen.
Ea zerrenda horretan are eta gora-
go egiteko aukera ematen didaten.
Garai batean ere, zuk debuta egin
zenuenean (2003ko apirilaren
30ean) esaterako, handiak iza-
ten ziren Espainiako selekzioaren
inguruan sortzen ziren espektati-
bak, baina gero ez ziren betetzen.

Orain, aldiz, bai; Eurokopa irabazi
zenuten, adibidez. Zer aldatu da?
Nik uste dut beti izan dugula talde
ona, baina, agian, konfiantza falta
izan zaigu. Eurokopa irabazi eta
gero, jakina, konfiantzaren zakua
puztu genuen. Bagenekien talde
ona, jokalari onak genituela, baina
emaitzak behar genituen. Titulua
irabaztea oso garrantzitsua izan
zen, eta geroztik, gainera, jarraipe-
na eman zaio Austria eta Suitzan

erakutsitako joko hari. Munduko
Kopan ere puntara heltzeko ilu-
sioa daukagu, baina ondotxo daki-
gu oso zaila dela. Izan ere, gauzak
oso-oso ondo atera behar zaizkizu
Munduko Kopa irabazteko.
Konfiantza aipatu duzu Espainia-
ko selekzioak eman duen aurrera-
pausoa azaltzeko. Ez da izango,
beharbada, egungo taldea orain
dela sei urtekoa baino hobea
dela? 

Konparatzea zaila da... Oraingo se-
lekzioa oso ona da, eta, ziurrenik,
gaur egungoa orain urte batzueta-
koa baino hobea da, bai. Espainia-
ko selekzioko jokalari gehienak
ezinbestekoak dira beren taldee-
tan, eta talde horiek, gainera, goi
mailakoak dira. Jokoari berari da-
gokionez, bestalde, oso ona da.
Gustura jokatzen dugu, eta hor
daude emaitzak. Estilo horri eutsi
beharko genioke.
2006ko azaroan Errumaniaren
kontra galdu zuen Espainiak. Ge-
roztik 48 partida, porrot bakarra
eta hiru berdinketa baino ez. No-
latan? Marka handia da gero…
Bai, bai, marka bikaina da, egia
esan... Iazko udan Konfederazio
Kopan AEBen kontra galdu aurre-
tik, 25 partida irabazi genituen ja-
rraian. Zaila da, oso selekzio onak
daudelako. Baina taldeak ondo
funtzionatzen du, gustura senti-
tzen gara gure artean. Ordu asko
pasatzen ditugu elkarrekin ego-
naldietan edo entrenatzen, eta gi-
roa nahiko normala da. Horrek
asko laguntzen du.
Munduko selekzio onena da Es-
painiakoa? Munduko Kopa ira-
bazteko apustuetan, behintzat,

Brasilen aurretik dago…
Ez dakit ba... Baina badakigu eran-
tzukizunez jokatu behar dugula.
Presioa senti daiteke, bai, baina
gure taldeetan ere presiopean bizi
gara; beraz, ohituta gaude. 
Baina irabazteko faboritoak zare-
te?
Ez dut uste. Irabazteko hautagai
sorta bat dago: Brasil, Ingalaterra,
Argentina, Italia, Alemania... Edo
gu geu. Baina gure maila berean ja-
rriko nituzke. 

Luis Aragonesek eraman zuen
Espainia puntara. Vicente Del
Bosquek haren lanari jarraipena
eman dio. Baina zer ematen zion
batak taldeari, eta zer besteak?
Esaten den bezain ezberdinak al
dira?
Nortasunari dagokionez, bai, oso
ezberdinak dira. Baina futbol kon-
tuetan antzeko filosofia daukate.
Adibidez, garrantzia ematen diote
ekimena hartzeari, partida kon-
trolatzeari, eta defentsaren zein
aurrealdearen arteko orekari. Ara-
gones nortasun gogorrekoa da,
baina txantxa batekin giroa haus-
ten artista hutsa zen. Del Bosque,
berriz, lasaiagoa da. Ez dauzka
Aragonesen ateraldiak, baina ger-
tukoa da.
Entrenatzeko modua asko aldatu
al da?
Bakoitzak bere lan egiteko modua
dauka, eta, bai, pixka bat aldatu da.
Dena den, bi urte daramatzagu ia
Del Bosquerekin, eta ohituta gau-
de.
Batzuetan defentsaren aurretik
jokatu izan duzu, aingura gisa.
Beste batzuetan, aldiz, euskarri
bakarraren aurretik, lauko lerroa-
ren erdian. Zu non sentitzen zara
gusturago?
Nik normalean aingura gisa jokatu
izan dut; zelai erdia baino pixkat
atzerago, alegia. Baina azkeneko
partidetan apur bat aurrerago ari-
tu naiz. Dena den, toki batean edo
bestean jokatuta ere, entrenatzai-
leak askatasuna ematen dit. Esaten
dit badakidala zeintzuk diren nire
ezaugarriak, baina erantzukizuna-
rekin joka dezadala. Momentua-
ren arabera, atzerago edo aurrera-
go jokatzen dut. Entrenatzaileak
askotan hitz egiten du nirekin, eta
askatasuna eman dit uneak eska-
tzen duen baldintzetara egokitze-
ko.
Espainiako selekzioko erreferen-
tzietako bat zara, hortaz. Taldeki-
deen artean edo iritzia ematera-
koan pisu handiena dutenetako
bat…
Tira... Kontua da urte dezente pa-
satu direla jada debuta egin nuene-
tik. Ez nuke esango besteek baino
pisu handiagoa dudanik aldagelan,
baina badaukat, igual, eskarmentu
handiagoa. Hori bai, erabakiak

JON ORDOÑEZ- ARGAZKI PRESS

«Final-zortzirenetan
Brasilen kontra ez
jokatzea 
aukeratuko nuke»

«Entrenatzaileak
askatasuna ematen dit
uneak eskatutakora
egokitzeko»

hartu behar direnean Xavi, Fer-
nando Torres, Casillas eta Puyol
biltzen gara. Bost kapitainak gara.
28 urte ditut jada... Lehenago bes-
te batzuek egiten zituzten lan ho-
riek, eta orain niri tokatzen zaiz-
kit.
Torres aipatu duzu. Antza, zalan-
tza bat dauka Del Bosquek: punta
batekin edo birekin jokatu. Zuk
nola nahiago? Bi aurrelarirekin
edo zelai erdia ondo hornituta?
Ni erdilaria izanda, niri 4-1-4-1
joko eredua dezente gustatzen
zait. Ematen dizu hegaletatik zein
barrutik jokatzeko eta zelai erdia

ondo kontrolatzeko aukera. Azke-
neko partidetan eredu hori erabili
dugu, eta uste dut Del Bosqueri
asko gustatzen zaiola. Hala ariko
garela esango nuke. Dena den, bi
aurrelari ere zelairatu ditzakegu:
Villa-Torres, edo Llorenterekin...
Normalean, Xavi izaten duzu al-
boan. Hura gabe jokatzeko beste
modu bat edukiko luke Espai-
niak…
Ez dakit zer esan... Xavi oso bere-
zia da. Hark daukan kalitatea...
Oso erraz ikusten du futbola, bi-
kain gordetzen du baloia... Pare-
korik ez dauka munduan. Baina
Cesc edo Iniesta antzekoak dira
lan horretan, beraz... Xavi bezala-
ko jokalari bat gabe aritzea guk
baino gehiago nabarituko luke
beste edozein selekziok.

SSoka motzean

I.S. 

Zer dakizu Hegoafrikari buruz?
Historia iskanbilatsua eduki duen
herrialde bat dela. Oso intentsua.
Paisaiei dagokionez, oso polita da.
Munduko Kopa han jokatzeak
Afrikari bultzada emango dio.
Zer dakizu Nelson Mandelari bu-
ruz?
Azken urteotan munduan egon
den pertsonaiarik garrantzitsue-
netakoa da. Oso argia.
Zer eraman duzu irakurtzeko?
El Chino, Henning Mankellena.
Eta Iñigo Gurruxagak idatzitako
Scunthorpe hasta la muerte, Alex
Garcia-CalvoJandrojokalari ordi-
ziarrari buruzkoa da.
Eta entzuteko?
Denetik: Joaquin Sabina, Andres
Calamaro, The Killers, Coldplay...
Nori eman nahi diozu eskua?
Mandelari, adibidez.
Eta nork ez duzu parean ikusi ere
gin nahi?
Ez daukat halako fobiarik.
Zein jokalari duzu gogoko?
Iniesta zoragarria da.
Eta nork emango du ezustekoa?
Ez naiz oso originala izango: Van
Persiek. 

Egun, Bartzelonak edo Espainia-
ko selekzioak bezala jokatzen ez
baldin bada, badirudi futbolean
ez dela ondo egiten. Zuk zer iritzi
daukazu?
Nire ustez, Chelseak eta Manches-
ter Unitedek, esaterako, oso ondo
jokatu dute; eta Real Madrilek ere
partida onak jokatu ditu. Bartzelo-
nak titulu mordoa irabazi du bi-
kain jokatuta. Baina talde bakoi-
tzak jokalari ezberdinak dauzka,
dohain diferenteak dituztenak.
Eta horiei atera behar zaie etekina.
Inter Milanena, adibidez, txapela

kentzeko modukoa izan da. Norta-
sun propioko talde bat sortzeak
meritu handia dauka.
Lehen fasean, itxuraz, ez zenuke-
te zailtasun handirik eduki behar-
ko Txile, Honduras eta Suitza
gainditzeko. Gero, berriz, final-
zortzirenetan, Portugal, Boli Kos-
ta edo Brasilen kontra aritu be-
harko duzue ziurrenik. Horretan
pentsatzen al duzue?
Badakigu hori gerta litekeela, bai-
na oraindik ez dugu horretan pen-
tsatzen. Aurrena etxeko lanak egin
behar dira; lehen fasea gainditu be-

har dela, alegia. Gero, gerokoak.
Eta zein aukeratuko zenuke final-
zortzirenetako? Brasil, Portugal
edo Boli Kosta?
Brasilen kontra ez jokatzea auke-
ratuko nuke.
Estilo zurruna dauka Brasilek…
Talde gogorra da, eta Dunga hau-
tatzaileak haien jokatzeko era defi-
nitu du. Posizioari ondo eusten
diote atzean, eta aurrean, berriz,
askatasun handiagoa daukate.
Pentsa Munduko Kopa bukatu
dela. Zer eginda geratuko zinate-
ke konforme?

Jokatu baino lehen horri erantzu-
tea zaila da. Itxura ona dauka. Fi-
nalerdietara iristea espero dut;
gero, gertatu beharrekoa gerta da-
dila.
Zer sentitzen du jokalari batek
Munduko Kopetan edo Euroko-
petan? Harrotasuna?
Harrotasuna bai, erantzukizun
handia daukagula ere bai... Batik
bat, pribilegiatu batzuk garela.
Hainbeste jokalari daude mun-
duan, eta hain guxtik daukagu
Munduko Kopan aritzeko auke-
ra... Gozatzen saiatzen da bat.

«Niri 4-1-4-1 joko eredua
dezente gustatzen zait eta
uste dut Del Bosqueri ere
asko gustatzen zaiola»

Betizu jatean 100 lagun bildu ziren pasa den urtean pilotalekuan. .HITZA

Larunbateko betizu jaterako
txartelak salgai 
Ugarte ›› Larunbatean
betizu jatea egingo dute
zortzigarren urtez. Betizua
Joseba Zubeldia
ugartearrak erreko du.

ERREDAKZIOA

Ugarten larunbatean zita garran-
tzitsua dute auzotarrek. Zortziga-
rren urtea dute, betizua su gainean
poliki-poliki erre eta mahai ingu-
ruan biltzen hasi zirenetik. 

Hasierako urteetan betizua
erretzeko pertsona bat kontrata-
tzen zuten. Baina azken hiru urte-
etan, Joseba Zubeldia ugartearra-
rena da ardura. Antolatzaileen esa-
netan «han eta hemen galdetuz
ikasi zuen erretzen eta oso ondo
erretzen du betizua».

Ostiraletik larunbata bitarteko
goizaldean hasiko da Joseba Zu-
beldia lagun talde batekin lanean.
02:00etan, sua piztuko dute. Suak
beharrezko indarra hartzen due-
nen, betizua burdinezko makilean

zabalduta jarriko dute. Bueltaka
gozo-gozo erreko da larunbateko
eguerdia bitartean. 

Hamabi ordu geroago,
14:00etan pilotalekuan bilduko di-
ren bazkaldarren platerean egon-
go da betizua. Lehenengo txorizo
egosia jango dute eta gero betizua
entsaladarekin. Baita postrea eta
kafea ere. Edaria ere nahi adina
egongo dela azaldu dute antola-
tzaileek. 

Bazkaria Ugarteko trikitilariek
girotuko dute. Bazkalostekoan
ere, bertsoak botatzera animatuko
denik izango da. 

Pasa den urtean 100 pertsona
bildu ziren betizu egunean. Aur-
ten ere beste hainbeste jende espe-

ro dute eta ugartearrak ez ezik,
kanpotarrak ere gonbidatzen di-
tuzte antolatzaileek. Txartelak, os-
tirala bitartean salgai egongo dira
Ugarteko Goikoetxeanea taber-
nan. Helduek 30 euro eta gazteek
15 euro ordaindu beharko dute. 

Egun polita auzotarrentzat
Ilusioz antolatzen dute egun hau
Ugarteko elkartekoek. «Lan asko
egin behar da, baina denak elkarre-
kin bazkaltzea oso polita da. Ugar-
tetik kanpo bizi diren auzoarrak
ere elkartzen dira eta polita izaten
da. Giro ona egoten da gainera eta
jendeak asko eskertzen du hau». 

Urtero Elkarteko batzordea al-
datu egiten da, baina urtero egiten
diren bost ekitaldiak sakratuak
dira auzotarrentzat. 

Beti ere mahairen bueltan bil-
tzen dira, umore onean; Emaku-
meen Eguneko bazkarian, sagar-
dotegira egiten duten irteeran, be-
tizu janean, udazkeneko gaztain
janean eta Santa Luzian, jostunen
eguna ospatzen dutenean. 

›› DATUAK

]Zer.Betizu jatea Ugarten.
]Noiz.Ekainaren 19an, larunbata.
]Txartelak.Ostirala bitartean sa-
lagi Goikoetxeanea tabernan.
]Prezioa.Helduek 30 euro eta
gazteek 15 euro.

Musikarekin agurtu dute ikasturtea
IKAZTEGIETA ]Guraso eta herritarren aurrean agurtu zuten kurtsoa musi-
ka eskolako 15 ikasleek. Lazkao Txiki Musika eskolakoak izan dituzte ira-
kasle eta kurtsoan zehar, gitarra, trikitixa, biolina, zeharkako txirula eta
pianoa ikasi dituzte.Atzoko emanaldian abesti herrikoi eta ezagunak es-
kaini zituzten, baita bertsoak ere. AGURTZANE BELAUNZARAN

Amezketako
plenoan gai
ugari aztertuko
dituzte gaur
arratsaldean
ERREDAKZIOA

Gaur 20:30ean egingo den pleno-
an 12 puntu aztertuko dituzte
Amezketako Udalean. Hauen ar-
tean obrak egiteko zenbait lizen-
tzia eskatuko dira. 

Puntu aipagarrienak hauek
izango dira: 2010eko Plan E barne-
an sartzen den herri barruko sare-
en instalakuntza berritzeko eta
zoru berria jartzeko proiektuaren
esleipena; udalerriko eremu hon-
datuak berreskuratzeko jardue-
ren proiektuaren esleipena; pasa
den urteko Kontu Orokorrak eta
Udal Ondasunen Zerrendaren
onarpena; eta erabilera anitzeko
aretoan egin beharreko inbertsio-
ak egiteko Udala eta Aldundiaren
artean sinatutako hitzarmenaren
aldaketa. 

Albizturren
Clown
emanaldiak
itxiko du kultur
emanaldiak
ERREDAKZIOA

Maiatzean hasitako kultur ekital-
diei amaiera emateko, ostiral ho-
netan, clown emanaldia izango da.
Chiclownina izena du obrak eta
barrez lehertu nahi duenak, hi-
tzordua 20:00etan du udaletxeko
areto nagusian. 

Pailazo bati buruzko ikuskizun
honetan, internet bidez eskuratu-
tako torero jantzi batek hankaz
gora jarriko dio bere egunerokota-
suna. Eszenatokia zezen-plaza
bihurtzen da horrela eta bere tore-
ro dohainak erakusten ditu paila-
zoak. Zezenaren aurrean bizirik
mantentzeko jolasean, publikoa
barrez edukiko du. Aitziber Bilbao
da antzezlea, zuzendariak, Ana
Luisa Cardoso eta Itxaso Azkarate
dira.



Pagola, Lazkano eta Altuna lasterketaren aurkezpena egiten.E. MAIZ

Igandean
Villabona-Zizurkil
nesken 6. Sari
Nagusia izango da
Txirrindularitza ›› Nesken
Gipuzkoako Txapelketa
jokatuko da, kadete, junior
eta elite mailan. 10:00etan
emango zaio irteera.

ENERITZ MAIZ

Atzo aurkeztu zuten Zizurkilgo
Udalean igandean izango den
Nesken Gipuzkoako Txapelketa.
Bertan antolatzaile lanetan ibili di-
ren, Patxi Altuna eta Agustin Pago-
la izan ziren Maria Angeles  Lazka-
no alkatearekin batera. Zizurkil-
Villabona 6. Sari Nagusia jokatuko
da eta irteera  10:00etan emango
diote. Antolatzaileen artean, Villa-
bonako eta Zizurkilgo Udalak eta
Irrintzi eta Urkamendi Txirrindu-
lari Elkarteak daude. 

Horiek horrela, Nesken Gipuz-
koako Txapelketa hiru mailatan

banatuta egingo dute: kadete, ju-
nior eta elitekoak. Euskal Herriko
txirrindulariez gain,  bi gurpilen
gainean ibiliko direnak estatu mai-
lakoak ere izango dira: Asturias,
Valencia, Murcia... Guztira, 80 bat
txirrindulari lehiatuko dira. Gai-
nera, Euskaldun Trofeorako pun-
tuagarria izango da Villabona-Zi-
zurkil 6. Sari Nagusia. 

Antolatzaileek, lasterketa «poli-
ta baina, era berean, gogorra» izan-
go dela adierazi dute.  Ikusleentzat
ere lasterketa guztiz egokia da,
leku beretik behin baino gehiago-
tan igarotzen direlako.  

Lasterketari hasiera kadeteen
mailako txirrindulariekin emango
diote 10:00etan Villabonako Iru
Aldetan. Helmuga berriz, Zizur-
kilgo Pasus Plazan izango da. Le-
henengo kadeteak aterako dira eta
38 kilometroko ibilbidea egin be-
harko dute. Zizurkilgo helmugara

Zizurkil Goratik pasaz. Olaberria
tarteko, izen handiko txirrindula-
riak ere izango dira.

Txirrindulari neska hauek me-
reziko dute, errepide bazterrean,
oihu, txalo eta animoak jasotzea.
Ea eguraldia lagun izaten duten.

Iaz ere Asto jatea egin zuten herriko frontoian.A. IMAZ

Ostiralean hasiko dute Asteburu Kultura  
Henialde ›› Hitzaldia, herri
kirolak, asto jatea edota
mendi ibilaldia izango
dituzte. San Joan sua ere
egingo dute.

E. MAIZ

Urteko egunik luzeena iristear den
honetan Hernialden Asteburu
Kulturala prestatu dute. Hitzaldia,
herri kirolak, asto jatea eta mendi
ibilaldia izango dituzte. 

Hasiera bihar bertan emango
diote Koke Lasaren hitzaldiarekin.
Liburutegian izango da eta
20:30ean  hasita, Shisha Pangma

Bide Britaniarra izango da jorratu-
ko duen gaia.

Larunbatean, 12:30ean herri ki-
rol emanaldia izango dute herriko
plazan eta besteak beste,  Joxe
Mari Olasagasti izango da. Ondo-
ren, herriko frontoian, asto jatea
egingo dute. Giroa alaitzeko, triki-
tilariak izango dira. 

Tripa bapo bete ostean, hurren-
go eguna, mendi ibilaldi eder bat
egiteko aprobetxatuko dute. Ibi-
laldian, Hernialden bertan duten
kobazulotik pasako dira eta berta-
ra sartuko dira. Mendi buelta egin
ostean, inoiz falta ezin den hamai-
ketako egingo dute. Hori herriko
elkartean egingo dute.

San Joan bezpera
Asteartean, herri askotan bezala,
Hernialden ere, San Joan sua piz-
tuko dute herriko plazan. 

Sua piztu aurretik girotzeko, za-
hagi ardoa egingo dute. Kasu ho-
netan, ardoa Udalak jarriko du eta
jatekoa norberak eraman beharko
du. 22:30ean, sua piztuko dute eta
herriko dantzariek emanaldia
egingo dute. Herritar guztiei parte
hartzeko deia luzatzen diete. 

›› 6. SARI NAGUSIA

Gipuzkoako Txapelketa
]Kadeteak.38 kilometro egin be-
harko dituzte. 10:00etan atera eta
11:04 minutuan helmugaratuko
dira gutxi gorabehera. 
]Juniorrak.73,7 kilometro egin
beharko dituzte. 10:22an emango
atera eta 12:10an helmugaratuko
dira.
]Eliteak.99,8 kilometro egin be-
harko dituzte. 10:22an irten eta
12:52an iritsiko dira helmugara.

Lasterketaren ibilbidea
]N-1 saihestuta.Asteasurako bi-
dea hartu eta Zizurkil-Gora igo be-
harko dute behin baino gehiago-
tan Villabonatik pasa eta berriz
buelta egiteko. Elite eta juniorrek
Sorabillarako bidea hartu eta Xo-
xoka Gainetik pasa beharko dute.
Eta eliteko mailakoek beste bi aldiz
igo beharko dute Zizurkil Gora.
]80 txirrindulari.Gipuzkoa eta
Euskal Herriko txirrindulariez gain,
estatu mailakoak ere izango dira
lasterketan.

11:00ak aldera iritsiko direla au-
rreikusten da. Junior eta elite mai-
lakoak berriz 10:22an aterako dira
Villabonako irteeratik. Juniorrek,
74 kilometroko lasterketa egin be-
harko dute eta Zizurkilgo helmu-
gara, 12:10ak aldera iritsiko dira.
Eliteko txirrindulariek berriz, ia
100 kilometro egin beharko dituz-
te. 12:52ak inguruan iritsiko dira
helmugara.

Lasterketako ibilbidea
Lasterketako ibilbidea, N-1 errepi-
dea saihestuta egin behar izan
dute. Ondorioz, ibilbide berdinean
buelta bat baino gehiago eman be-

harko dituzte. Lehenik eta behin,
Villabonatik irten eta Asteasurako
bidea hartuko dute. Ondoren, Zi-
zurkil Gora igoko dira eta Aduna-
ko bidegurutzetik barrena, berriz
ere Villabonara itzuliko dira. Ka-
deteek hiru aldiz egin beharko
dute itzuli bera. 

Juniorren kasuan, behin hiru
itzuli eman ostean, Sorabillarako
bidea hartu eta Andoaindik barre-
na, Urnietara joango dira. Xoxoka-
ko gainetik pasa eta berriz Villabo-
nara itzuliko dira Zizurkilgo hel-
mugan bukatzeko. Elitekoek
aurrera jarraitu beharko dute eta
beste bi itzuli egin beharko dituzte

›› ASTEBURU KULTURALA

Hilak 18, ostirala
]21:30ean.Shisha Pangma Bide
Britaniarra, hitzaldia Koke Lasaren
eskutik.

Hilak 19, larunbata
]12:30ean.Herri Kirol emanaldia,
Jose Mari Olasagasti bertan dela. 
]14:00etan.Asto Jatea herriko
frontoian trikitilariekin. 

Hilak 20, igandea
]09:30ean.Mendi ibilaldia. Her-
nialdeko kobazuloan sartuko dira.
Ondoren, hamaiketakoa.  

Hilak 23, asteartea
]20:00etan.Zahagi ardoa. Jate-
koa norberak eraman beharko du. 
]22:30ean.San Joan sua herriko
dantzarien emanaldiarekin. 



Bilerak
]Tolosa. San Joan eguneko xehe-
tasunez hitz egiteko, eskopetarie-
tako kapitainen bilera Batasuna el-
kartean 20:30ean.

Ikus-entzunezkoak
]Tolosa. Jose Mari Sasietaren ar-
gazkiak proiektatuko dira Helduen
Heziketa Iraunkorrean, 17:30ean.
]Tolosa. Bidezko merkataritzari
buruzko Black Golddokumentala,
eta ondoren solasaldia Alboan-ek
antolatua, 20:00etan Kultur Etxe-
an.

Deialdiak
]Anoeta. San Joan bezperako
afari herrikoia plazan. Izen-ema-
tea, hilaren 18ra arte, plazan edo
kiroldegian, zenbat mahai beharko
diren jakin ahal izateko. 
]Tolosa. Ekainaren 29rako Gazte
Topagunearen irteera Arcachon-
era. Izen-ematea, Kultur Etxean.
]Tolosa. TAKEk 3x3 saskibaloi
txapelketa antolatu du etzirako,
alebin, infantil eta koadrilentzat.
Parte hartzeko www.takesb.com
webgunera jotzea nahikoa da.

Erakusketak
]Tolosa. Kultur tailerretako ikas-
leen erakusketa Aranburu Jaure-
gian.

AAgenda

Zorionak!
Aitona Juanito. 

Gaur 80 urte. Muxu handi bat,
Eider eta Oihanen partetik.

AAgurrak

Goienetxen egina denentzat ikusgai
TOLOSA ]Gureak taldeko Goienetxe fundazioko egu-
neko zentroko kideek urtean zehar egin dituzten la-
nak jarri dituzte ikusgai GKo Gallery-n. Bihar arte
izango dira bertan, eta ikustera joaten direnek erakus-
ketaren inguruan euren iritzia emateko koadernotxoa
ere jarri dute, «Gustatu al zaizu?» galderari erantzuna

emateko. Denetariko lanak topa daitezke bertan: pin-
tura lanak, zeramika lanak, artilezko lanak, collageak,
puzzleak... eta euren egileek harrotasunez erakusten
dituzte. Gainera, Tolosako Goienetxe fundazioko ki-
deenak ez ezik Gipuzkoako beste zentroetako lanak
ere jarri dituzte. I.T.

‹‹ Goiza Arratsaldea Tenperatura Bihar
2010-06-17

Eguraldia

›› 14°›› 13°

GOIZA EURIA
ARRATS. EURIA
BEROENA 18°
HOTZENA 12°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Rebeka Calvo
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Asier Imaz. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 032. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 118. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

]Tolosa. Gureak taldeko Goiene-
txe fundazioko eguneko zentroko
kideek urtean zehar egin dituzten
lanekin Gustatu al zaizu?erakuske-
ta osatu dute GKo Gallery-n.
]Tolosa. Aluminum erakusketa
Fronton jatetxean, aluminiozko
eskulturak eta koadroak.

Musika
]Aduna. Loatzo Musika Eskolako
ikasleek kurtso amaierako kon-
tzertua 18:30ean elizan. Kurtsoan
ikasitakoa denen aurrean erakus-
teko aukera izango dute musikari
gazteek, trikitixa, txistua, biolina...
bezalako instrumentuak joz.
]Tolosa. Nothink musika taldea-
ren emanaldia Bonberenean
22:30ean.

Zinema
]Tolosa. El ultimo verano de la Bo-
yita filma Leidor aretoan 19:15ean
eta 21:45ean, zine-forumean.

›› GUARDIAKO FARMAZIAK
] Ibarra. Ugarte, M.T. Euskal He-
rria, 46. 943 67 32 74.
]Leitza. Plaza, M.T. Elbarren, 36.
112.

HITZAK ez du bere gain hartzen
egunkarian adierazitako esanen
eta iritzien erantzukizunik.


